
Shri Sarveshvara Prapatti Stotram

ಶ್ರೀಸರ್ವೇಶ್ವರಪ್ರಪತ್ತಿಸ್ತೋತ್ರಂ

ಕೃಷ್ಣಂ ಸರ್ವೇಶ್ವರಂ ದೇವಮಸ್ಮಾಕಂ ಕುಲದೈವತಂ .

ಮನಸಾ ಶಿರಸಾ ವಾಚಾ ಪ್ರಣಮಾಮಿಮುಹುರ್ಮುಹುಃ .. 1..
ಕಾರುಣ್ಯಸಿಂಧುಂ ಸ್ವಜನೈಕಬಂಧುಂ
ಕೈಶೋರವೇಷಂ ಕಮನೀಯಕೇಶಂ .

ಕಾಲಿಂದಿಕೂಲೇ ಕೃತರಾಸಗೋಷ್ಠಿಂ
ಸರ್ವೇಶ್ವರಂ ತಂ ಶರಣಂ ಪ್ರಪದ್ಯೇ .. 2..

ವೇದೈಕಗಮ್ಯಂ ಭುವನೈಕರಮ್ಯಂ
ವಿಶ್ವಸ್ಯ ಜನ್ಮಸ್ಥಿತಿಭಂಗಹೇತುಂ .

ಸರ್ವಾಧಿವಾಸಂ ನ ಪರಪ್ರಕಾಶಂ
ಸರ್ವೇಶ್ವರಂ ತಂ ಶರಣಂ ಪ್ರಪದ್ಯೇ .. 3..

ರಾಧಾಕಲತ್ರಂ ಮನಸಾಪರತ್ರಂ
ಹೇಯಾಸ್ಪೃಶಂ ದಿವ್ಯಗುಣೈಕಭೂಮಿಂ
ಪದ್ಮಾಕರಾಲಾಲಿತಪಾದಪದ್ಮಂ
ಸರ್ವೇಶ್ವರಂ ತಂ ಶರಣಂ ಪ್ರಪದ್ಯೇ .. 4..

ಆಭೀರದಾರಾನಯನಾಬ್ಜಕೋಷೈಃ
ಸಂವರ್ಚಿತಾಸ್ಯಂ ನಿಖಿಲೈರುಪಾಸ್ಯಂ .

ಗೋಗೋಪಗೋಪೀಭಿರಲಂಕೃತಾಂಘ್ರಿ
ಸರ್ವೇಶ್ವರಂ ತಂ ಶರಣಂ ಪ್ರಪದ್ಯೇ .. 5..

ಗೋಪಾಲಬಾಲಂ ಸುರರಾಜಪಾಲಂ
ರಾಮಾಂಕಮಾಲಂ ಶತಪತ್ರಮಾಲಂ .

ವಾದ್ಯರಸಾಲಂ ವಿರಜಂ ವಿಶಾಲಂ
ಸರ್ವೇಶ್ವರಂ ತಂ ಶರಣಂ ಪ್ರಪದ್ಯೇ .. 6..

ಆನಂದಸಾರಂ ಹೃತಭೂಮಿಭಾರಂ
ಕಂಶಾಂತಕಾರಂ ಹ್ಯಪಿನಿರ್ವಿಕಾರಂ
ಕಂದರ್ಪದರ್ಪಾಪಹರಾವತಾರಂ
ಸರ್ವೇಶ್ವರಂ ತಂ ಶರಣಂ ಪ್ರಪದ್ಯೇ .. 7..

ವಿಶ್ವಾತ್ಮಕಂ ವಿಶ್ವಜನಾಭಿರಾಮಂ
ಬ್ರಹ್ಮೇಂದ್ರರುದ್ರೈರ್ಮನಸಾ ದುರಾಪಂ .

ಭಿನ್ನಂ ಹ್ಯಭಿನ್ನಂ ಜಗತೋಹಿಯಸ್ಮಾತ್
ಸರ್ವೇಶ್ವರಂ ತಂ ಶರಣಂ ಪ್ರಪದ್ಯೇ .. 8..

ಪೀತಾಂಶುಕಂ ಚಾರುವಿಚಿತ್ರವೇಶಂ
ಸ್ನಿಗ್ಧಾಲಕಂ ಕಂಜವಿಶಾಲನೇತ್ರಂ .

ಗೋರೋಚನಾಲಂ ಕೃತಭಾಲನೇತ್ರಂ
ಸರ್ವೇಶ್ವರಂ ತಂ ಶರಣಂ ಪ್ರಪದ್ಯೇ .. 9..

ವನ್ಯೈವಿಚಿತ್ರೈಃಕೃತಮೌಲಿಭೂಷಣಂ
ಮುಕ್ತಾಫಲಾಢ್ಯಂ ಝಷರಾಜಕುಂಡಲಂ .

ಹೇಮಾಂಗದಂ ಹಾರಕಿರೀಟಕೌಸ್ತುಭಂ
ಮೇಘಾಭಮಾನಂದಮಯಂಮನೋಹರಂ .. 10..

ಸರ್ವೇಶ್ವರಂ ಸಕಲಲೋಕಲಲಾಮಮಾದ್ಯಂ
ದೇವಂ ವರೇಣ್ಯಮನಿಶಂ ಸ್ವಗತೈರ್ದು ರಾಪಂ .

ವೃಂದಾವನಾಂತರ್ಗತೈರ್ಮೃಗಪಕ್ಷಿಭೃಂಗೈ-
ರೀಕ್ಷಾಪಥಾಗತಮಹಂ ಶರಣಂ ಪ್ರಪದ್ಯೇ .. 11..

ಹೇ ಸರ್ವಜ್ಞ !ಋತಜ್ಞ !ಸರ್ವಶರಣ !ಸ್ವಾನನ್ಯರಕ್ಷಾಪರ !

ಕಾರುಣ್ಯಾಕರ !ವೀರ!ಆದಿಪುರುಷ ! ಶ್ರೀಕೃಷ್ಣ ! ಗೋಪೀಪತೇ ! .

ಆರ್ತತ್ರಾಣ ! ಕೃತಜ್ಞ ! ಗೋಕುಲಪತೇ !ನಾಗೇಂದ್ರಪಾಶಾಂತಕ !

ದೀನೋದ್ಧಾರಕ !ಪ್ರಾಣನಾಥ !ಪತಿತಂ ಮಾಂ ಪಾಹಿ ಸರ್ವೇಶ್ವರ ! .. 12..

ಹೇ ನಾರಾಯಣ !ನಾರಸಿಂಹ !ನರ !ಹೇ ಲೀಲಾಪತೇ !ಭೂಪತೇ !

ಪೂರರ್ಣಾಚಿಂತ್ಯವಿಚಿತ್ರಶಕ್ತಿಕ ವಿಭೋ ! ಶ್ರೀಶ! ಕ್ಷಮಾಸಾಗರ ! .

ಆನಂದಾಮೃತವಾರಿಧೇ !ವರದ !ಹೇ ವಾತ್ಸಲ್ಯರತ್ನಾಕರ !

ತ್ವಾಮಾಶ್ರಿತ್ಯ ನ ಕೋಽಪಿಯಾತಿ ಜಠರಂ ತನ್ಮಾಂ ಭವಾತ್ತಾರಯ .. 13..

ಮಾತಾ ಪಿತಾ ಗುರುರಪೀಶ !ಹಿತೋಪದೇಷ್ಟಾ
ವಿದ್ಯಾಧನಂ ಸ್ವಜನವಂಧುರಸುಪ್ರಿಯೋ ಮೇ .

ಧಾತಾ ಸಖಾ ಪತಿರಶೇಷಗತಿಸ್ತ್ವಮೇವ
ನಾನ್ಯಂ ಸ್ಮರಾಮಿ ತವಪಾದಸರೋರುಹಾದ್ವೈ .. 14..

ಅಹೋ ದಯಾಲೋ !ಸ್ವದಯಾವಶೇನ ವೈ
ಪ್ರಪಶ್ಯ ಮಾಂ ಪ್ರಾಪಯ ಪಾದಸೇವನೇ .

ಯಯಾ ಪುನರ್ಮೇ ವಿಷಯೇಷು ಮಾಧವ !

ರತಿರ್ನ ಭೂಯಾದ್ಧಿ ತಥೈವ ಸಾಧಯ .. 15..

ಶ್ರೀಮತ್ಸರ್ವೇಶ್ವರಸ್ಯೈತತ್ಸ್ತೋತ್ರಂ ಪಾಪಪ್ರರಣಾಶನಂ .

ಏತೇನ ತುಷ್ಯತಾಂ ಶ್ರೀಮದ್ರಾಧಿಕಾಪ್ರಾಣವಲ್ಲಭಃ .. 16..
ಇತಿಶ್ರೀಮನ್ನಿಂಬಾರ್ಕಪಾದಪೀಠಾಧಿರೂಢಶ್ರೀ ನಿಂಬಾರ್ಕಶರಣದೇವಾಚಾರ್ಯವಿರಚಿತಾ
ಶ್ರೀಸರ್ವೇಶ್ವರಪ್ರಪತ್ತಿಸ್ತೋತ್ರಂ ಸಂಪೂರ್ಣಂ .

